
Нэг. Нийтлэг үндэслэл

1.1.Зөрчил шалган шийдвэрлэх эрх бүхий байгууллагаас зөрчил үйлдсэн, зөрчил шалган шийдвэрлэхэд ач холбогдол бүхий мэдээлэл /цаашид “мэдээлэл” гэх/-ийг хүн, хуулийн этгээдээс төлбөртэй авах харилцааг энэ журмаар зохицуулна. 

Хоёр. Төлбөртэй авах мэдээлэл

2.1.Зөрчил шалган шийдвэрлэх тухай хуульд заасан эрх бүхий байгууллага /цаашид “эрх бүхий байгууллага” гэх/-аас нийтэд зарласны дагуу хүн, хуулийн этгээдээс дор дурдсан мэдээллийг төлбөртэй авна. 

2.1.1.зөрчил үйлдсэн тухай мэдээлэл; 
2.1.2.зөрчил шалган шийдвэрлэхэд ач холбогдол бүхий мэдээлэл; 

2.2.Төлбөртэй мэдээлэл авах тухай нийтэд зарлаагүй боловч энэ журмын 2.1-д заасан мэдээллийг төлбөртэй өгөх хүсэлт тавьсан тохиолдолд уг мэдээллийг хүлээн авч шалгаж болно. Энэ тохиолдолд мэдээллийг төлбөртэй авах эсэх асуудлыг эрх бүхий байгууллага судалж, санал боловсруулна. 

Гурав. Төлбөртэй мэдээлэл хүлээн авах

3.1.Амаар, бичгээр, харилцаа холбооны хэрэгслээр ирүүлсэн мэдээллийг эрх бүхий албан хаагч тэмдэглэл үйлдэн хүлээн авч, шууд харьяалан удирдах албан тушаалтанд танилцуулна. Уг албан тушаалтан мэдээлэл шалгах албан хаагчийг томилж шалгуулах, эсхүл харьяаллын дагуу шилжүүлнэ. 

3.2.Мэдээлэгчид тухайн мэдээлэл үндэслэлтэй болох нь тогтоогдсон тохиолдолд төлбөрийг энэ журамд заасан жишгийн дагуу олгохыг тайлбарлана. Мэдээлэгчийн хүсэлтээр гэрээ байгуулж болно. 

3.3.Эрх бүхий байгууллага төлбөртэй мэдээлэл авсан тухай бүртгэл хөтлөх бөгөөд энэ талаар бүртгэл хариуцсан албан хаагчийн албан тушаалын тодорхойлолтод зааж өгнө. 

3.4.Алба хаагч нь хуулиар харьяалуулаагүй зөрчлийн талаарх мэдээллийг мэдээлэгчийн хүсэлтээр хүлээн авч, харьяалах байгууллагад шилжүүлэхдээ төлбөрийн талаар хэлцэл хийхгүй. 

3.5.Насанд хүрээгүй хүнтэй түүний эцэг, эх, харгалзан дэмжигч, асран хамгаалагчийн бичгээр олгосон зөвшөөрлийн үндсэн дээр мэдээлэл хүлээн авч, гэрээ хийж болно. 

Дөрөв. Төлбөрийн санхүүжилт, мэдээллийн үнэлгээ

4.1. Төлбөртэй авах мэдээллийг улсын төсвөөс санхүүжүүлнэ. 

4.2.Мэдээллийг торгох шийтгэлтэй зөрчилд тухайн шийтгэлийн 10 хүртэл хувьтай тэнцэх хэмжээгээр төлбөрийг тооцно. 

4.3.Зөрчлийн тухай хуульд заасан торгох шийтгэлгүй зөрчлийн мэдээлэл бол эрх бүхий байгууллагын дарга нь мөн хуулийн 3.4 дүгээр зүйлийн 2 дахь хэсэгт заасан торгох шийтгэлийн дээд хэмжээний 5 хүртэл хувьтай тэнцэх хэмжээгээр тохиролцож болно. 

4.4.Зөрчлийн талаарх мэдээллийг төлбөртэй авахдаа тухайн зөрчлийг бүрэн шийдвэрлэж дууссаны дараа төлбөрийг мэдээлэгчид олгоно. 

Тав. Төлбөр хийх, нөхөн төлүүлэх журам

5.1.Эрх бүхий байгууллагын удирдах албан тушаалтан энэ журмын 2.2-т зааснаар тухайн зөрчлийн мэдээллийг төлбөртэй авах шаардлагатай гэж үзсэн тохиолдолд төлбөр олгох тухай хүсэлт бүхий саналаа Улсын ерөнхий прокурорын газарт хүргүүлнэ. 

5.2.Улсын ерөнхий прокурорын газар энэ журмын 5.1-д заасан төлбөрийг олгох асуудлыг энэ журмын 4.4-т заасны дагуу шийдвэрлэнэ. 

5.3.Төлбөрийг бэлнээр буюу дансаар шилжүүлж болно. Хөрөнгө зарцуулсан тухай баримт санхүү, нягтлан бодох бүртгэлийн шаардлагыг хангасан байна. 

5.4.Төлбөрийг хүлээлгэн өгөх үүрэг гүйцэтгэх алба хаагч мөнгийг бэлнээр мэдээлэл өгсөн хүн, хуулийн этгээдэд тэмдэглэл үйлдэж өгөх ба түүнд мэдээлэл өгсөн хүн, хуулийн этгээд сайн дураараа мэдээлэл өгсний учир хэзээ, ямар хэмжээний мөнгөн төлбөр авсан болохыг бичүүлж, гарын үсэг зуруулна. Энэ тэмдэглэлд төлбөртэй мэдээлэл авсан бүртгэлийн дугаарыг тавьж, мэдээлэл хүлээн авсан тэмдэглэлийн хамт хадгална. 

5.5.Тухайн зөрчлийг илрүүлэх, шалгаж шийдвэрлэхэд хүн, хуулийн этгээдийн өгсөн мэдээллийн ач холбогдлыг харуулсан тодорхойлолт, мэдээлэл өгсөн хүн, хуулийн этгээд мэдээллийнхээ үнэн бодитой болохыг баталж, гарын үсэг зурсан тодохойлолтыг материалд хадгална. 

	5.6.Энэ журмын 2 дугаар зүйлд заасан мэдээллийн төлбөрийг тухайн зөрчлийг үйлдсэн буруутай этгээдээр нөхөн төлүүлнэ. 

5.6.Энэ журмын 5.4-т заасан тэмдэглэлийн маягтыг Улсын ерөнхий прокурор батална. 

Зургаа. Мэдээллийн нууц, аюулгүй байдлыг хамгаалах

6.1.Эрх бүхий байгууллага, албан тушаалтан, алба хаагч нь мэдээлэгч болон мэдээллийн нууцыг чанд хадгалж, шаардлагатай бол мэдээлэл өгсөн хүн, хуулийн этгээдийн аюулгүй байдлыг хангах арга хэмжээ авна. 

6.2.Мэдээлэл өгсөн хүн хүсэлт гаргаж, өөрийн талаарх мэдээллийг эрх бүхий байгууллагад өгөхгүй байж болно. 

6.3.Бүртгэлийн дэвтэр, мэдээлэл хүлээн авсан, төлбөр өгсөн тэмдэглэл буюу мэдээлэгчийн талаарх мэдээллийг байгууллагын нууцад хамааруулж, Төрийн болон албаны нууцын тухай хуульд заасны дагуу хамгаална. 

6.4.Эрх бүхий байгууллага нь гэмт хэрэг, зөрчлөөс урьдчилан сэргийлэх зорилгоор нууцлалыг хангасны үндсэн дээр төлбөртэй мэдээлэл авсны дагуу гэмт хэрэг, зөрчлийг илрүүлсэн, шалгаж шийдвэрлэсэн тухай хэвлэл, мэдээллийн хэрэгслээр мэдээлж болно. 

Долоо. Хориглох зүйл

7.1.Эрх бүхий байгууллага, албан тушаалтан нь энэ журмын 2.1-д заасан шаардлага хангаагүй, ач холбогдолгүй, худал мэдээллийг төлбөртэй авахыг хориглоно. 

7.2.Мэдээлэгч мэдээллийн талаарх нууцлалыг задруулахыг хориглоно. 

7.3.Мэдээлэгчийн талаарх нууцлалыг задруулсан нь эрүүгийн хариуцлага хүлээлгэхээргүй бол сахилгын ноцтой зөрчилд тооцож хариуцлага хүлээлгэнэ. 

7.4.Тухайн байгууллагын дарга бүртгэлийн дэвтэр, мэдээлэл хүлээн авсан тэмдэглэлтэй танилцаж болно. 





